
 � Elə tarixi hadisələr var ki, onlar haqqında söz 
açmaq istəyərkən, istər-istəməz  siyasətçi, diplomat, politoloq 
və ya tarixçilərin məşhur ifadələri yada düşür.  Ulu öndər 
Heydər Əliyevin ölkəmizdə ilk  dəfə prezident seçildiyi  
3 oktyabr 1993-cü il tarixi isə xalqımızın həyatında elə bir 
möhtəşəm siyasi dəyişiklərin, inkişaf və tərəqqi dönəminin 
başlanğıcı oldu. 

Şəxsən mən 1993-cü ilin 3 oktyabrı 
haqqında danışarkən mütləq Xalq 
şairi Vaqif Səmədoğlunun “Günün 
bəxti” şeirini xatırlayıram. Şairin 9 
May – Qələbə Günü münasibətilə 
yazdığı həmin şeirdə belə bir fikir var: 
“Günün bəxtinə bir bax! Düz iyirmi əsr 
ilin, ayın adi günlərindən biri olasan, 
sonra gəlib tarixdə 9 May günü kimi 
qalasan”. 1993-cü ilin 3 oktyabrı da 
məhz o şəkildə bəxtli, şanslı günlərdən 
biri idi. Amma insafən, həmin gün 
bəxti  ayaq üstdə olan,  daha çox şanslı  
görünən  təkcə həmin  tarix deyil, həm 
də Azərbaycan xalqı idi. Çünki bu 
xalq müstəqilliyin ilk illərində nələr 
çəkmişdisə, bir özü bilirdi. Həmin 
məhrumiyyət  və məşəqqətlərdən 
qurtarmaq üçün yolumuz 1993-cü il 

iyunun 15-də açılmışdısa, həmin yolu 
sonadək getmək imkanına məhz okt-
yabrın 3-də nail olduq. 

Ulu öndərin ilk dəfə dövlət başçısı  
seçildiyi 3 oktyabr  prezident seçkiləri 
barədə rəsmi-statistik məlumatlar 
belədir: “1993-cü ildə keçirilmiş pre-
zident seçkiləri Azərbaycan Respub-
likasının  Prezidenti postuna keçirilən 
3-cü rəsmi seçkilər olmuşdur.  Yeni 
Azərbaycan Partiyasının lideri Heydər 
Əliyev seçkilərdə iştirak edən 3 milyon 
919 min 923 nəfər seçicinin səsini qa-
zanaraq (98,84 faiz) böyük üstünlüklə 
qalib gəlmiş, Azərbaycan Respublikası-
nın Prezidenti seçilmişdir.

 Ümumiyyətlə, 1993-cü ildə keçi-
rilmiş prezident seçkiləri Azərbaycan 
xalqı üçün mühüm tarixi hadisə, 

müstəqil Azərbaycan dövləti üçün isə 
qurtuluşa gedən yolun ilk pilləsi idi. 
Bu seçkilərdə Azərbaycan xalqı doğru 
seçim edərək, yüksək səs çoxluğu 
ilə öz böyük oğlunu, dahi siyasətçi 
Heydər Əliyevi Prezident seçmiş və 
həmin seçimlə də bugünkü qüdrətli 
Azərbaycan dövlətinin təməli qoyul-
muşdur. Bu seçkilərin nəticəsi Yeni 
Azərbaycan Partiyasının inkişafında 
yeni bir mərhələnin başlanğıcı olmaqla, 
partiyanın ölkəmizin siyasi sistemində 
özünün aparıcı mövqeyini təsdiq etmək, 

ən əsası isə müstəqil dövlət quruculuğu 
proseslərində yaxından iştirak etmək 
üçün qarşısında mühüm vəzifələr  
qoymuşdur”.

Bu, rəsmi məlumat. İndi isə 
bəzi mülahizələrə diqqət yönəldək. 
Məsələn, deyə bilərik ki, Heydər 
Əliyevin seçkilərdə bu cür böyük 
üstünlüklə qələbə qazanması qədirbilən 
xalqımızın ulu öndərə, onun möhkəm 
siyasi iradəsinə və yüksək nüfuzuna, 
idarəçilik istedadına olan dərin inamın-
dan qaynaqlanırdı. Azərbaycan xalqı 
bilirdi ki, bu ağır və böhranlı dövrdə 
ölkəyə sahib çıxa biləcək Heydər 
Əliyev kimi liderə ehtiyacı var.

Bəs xalqın ona olan inamının, 
etimadının təməlində nə dayanırdı? 
Ölkədə hamı yaxşı bilirdi ki, hələ 
1969-1982-ci illərdə – Heydər Əliyevin 
birinci dəfə hakimiyyətdə olduğu 
müddətdə Azərbaycan üçün gördüyü 
misilsiz işlər  milli tariximizin unu-
dulmaz həqiqətləridir. Bundan başqa, 
1990-cı ildə 20 Yanvar faciəsinin ertəsi  
günü Heydər Əliyevin Azərbaycanın 
Moskvadakı Daimi Nümayəndəliyinə 
gələrək, xalqımıza başsağlığı verməsi, 

onunla birgə olduğunu bəyan etməsi, 
habelə əli qana batmış Mixail Qorba-
çovun səhv siyasətini kəskin tənqid 
etməsi  dahi liderə olan inamı daha da 
artırmışdı.

Azərbaycan xalqı da, onun lideri 
də çox yaxşı bilirdilər ki, vətəndaş 
müharibəsinin bir addımlığında olan, 
dövlət müstəqilliyini ikinci dəfə itirmək 
təhlükəsi ilə üz-üzə qalan bir respub-
likada hakimiyyətə gəlmək çox böyük 
bir risk idi. Çünki  ölkəmiz dövlət 
müstəqilliyini yenicə bərpa etmişdi, 

Azərbaycan Ermənistanla müharibə 
şəraitində idi. Bu risk doğuran fak-
torlar böyük dövlətləri və şirkətləri 
Azərbaycana sərmayə yatırmaqda 
ehtiyatla davranmağa vadar edirdi. 
Yəni Azərbaycan rəhbəri həm ərazilərin  
əldən getməsinin qarşısını almalı, həm 
dövlətçiliyi qorumalı, həm də iqtisadi 
inkişafa  nail olmalı idi ki, AXC –
Müsavat iqtidarının siyasi idarəetməsi 
dövründə formalaşmış etirazları 
səngitmək mümkün olsun. Bütün bu 
şərtləri hamıdan yaxşı dəyərləndirən 
Heydər Əliyev həmin risklərdən 
çəkinmədi. 

Nəticədə Azərbaycan və 
azərbaycanlılarla yanaşı, regionun 
bütün xalqları və dövlətləri qazandılar. 
Çünki bu gün əksər beynəlxalq  tribu-
nalardan səsləndirilir ki, Azərbaycan 
Respublikası bölgədə sabitliyin və 
təhlükəsizliyin qarantı olmaqla yanaşı, 
regional iqtisadi inkişafın da lokomo-
tividir. Hamı etiraf edir ki, Ermənistan 
silahlı birləşmələri işğal edilmiş 
Azərbaycan torpaqlarından çıxarıl-
dıqdan sonra bölgədə sürətli iqtisadi 
artım yaşanacaq. Təbii ki, bu da Heydər 

Əliyev siyasi dühasının məhsulu olan 
qüdrətli Azərbaycan dövlətinin qonşu-
larla və beynəlxalq aləmlə əməkdaşlığa 
verdiyi önəm nəticəsində mümkün 
olacaq. 

Bu il may ayının 10-da – ulu 
öndərin anadan olmasının 95 illiyi 
münasibətilə keçirilmiş təntənəli 
mərasimdə geniş nitq söyləyən 
Prezident İlham Əliyev xalqın bö-
yük oğlunun həyat və fəaliyyətinin  
bütün dönəmlərini xarakterizə 
etmiş, müstəqilliyin ilk illərindəki 

məhrumiyyətlərimiz  və bugünkü 
qüdrətli Azərbaycan dövlətinin uğurları 
barədə danışmışdır: “Biz güclü ordu 
qurmuşuq. Orduların gücünü müəyyən 
edən aparıcı reytinq agentlikləri 
Azərbaycan Ordusunu 50 güclü ordu sı-
rasında görürlər. Biz bunu bilirik və bi-
zim hərbi gücümüz gündən-günə artır. 
İki il bundan əvvəl Azərbaycan Ordusu 
Ağdərə, Füzuli, Cəbrayıl rayonlarının 
bir hissəsini işğalçılardan azad etmişdir 
və o torpaqlarda – bizim doğma torpaq-
larımızda bu gün Azərbaycan bayrağı 
dalğalanır. Əminəm ki, gün gələcək 
və Azərbaycan bayrağı bu gün hələ də 
işğal altında olan bütün torpaqlarda, 

o cümlədən Şuşada və Xankəndidə 
qaldırılacaqdır”.

İlham Əliyev bir daha xatırlat-
mışdır ki, biz Heydər Əliyev siyasi 
kursu ilə getmişik, gedirik və daim 
bu yola davam edəcəyik: “Biz ulu 
öndərin yolu ilə gedərək güclü 
iqtisadiyyat qura bilmişik. Son 15 il 
ərzində iqtisadi inkişaf baxımından 
Azərbaycan qədər sürətlə inkişaf 
edən ikinci ölkə olmamışdır. Bizim 
iqtisadiyyatımız üç dəfədən çox art-
mışdır. Aparıcı beynəlxalq təşkilatlar, 

Davos İqtisadi Forumu Azərbaycanı 
rəqabətqabiliyyətliliyinə görə dünyada 
35-ci yerə layiq görübdür, inkişaf edən 
ölkələr arasında isə biz 3-cü yerdəyik. 
Bizim çox böyük iqtisadi resursları-
mız var. Bizim valyuta ehtiyatlarımız 
xarici borcumuzdan 5 dəfə böyükdür. 
Azərbaycanda yoxsulluqla, işsizliklə 
mübarizə gözəl nəticələr verir”.

 Xatırladaq ki, cənab Prezidentin 
sadaladığı bu göstəricilər – güclü ordu, 
qüdrətli dövlət, möhkəm iqtisadiyyat, 
yoxsulluq və işsizliyin aradan qaldı-
rılması kimi məqamlar ulu öndərin ən 
böyük arzuları idi. Biz xoşbəxtik ki, 
həmin arzuların hamısı günümüzün 

reallığına çevrilib. 
“Biz bütün istiqamətlərdə uğurla 

inkişaf edirik. Bizim inkişafımızın 
təməlində ulu öndər Heydər Əliyev 
siyasəti dayanır” – deyən Prezident 
İlham Əliyev xatırladır ki, qazandı-
ğımız bütün uğurların, göstəricilərin, 
nailiyyətlərin təməli məhz 1993-cü il 
oktyabrın 3-də qoyulmuşdur. 

İttifaq MİRZƏBƏYLİ,  
“Xalq qəzeti”

İyirmi beş il bundan əvvəl 
xalqımız ən düzgün seçimini etdi

O, öz həyatını doğma xalqına həsr etmişdir. Bütün dövrlərdə 
xalqa ləyaqətlə, sədaqətlə xidmət etmişdir. Cəmiyyətin 
 ictimai-siyasi quruluşundan asılı olmayaraq Heydər Əliyev 
 bütün dövrlərdə xalqın dəstəyini hiss edərək Azərbaycanı 
 inamla irəliyə aparırdı. 

İlham ƏLİYEV  
Azərbaycan Respublikasının Prezidenti  

“Heydər Əliyev – xalq” birliyinin qarşısında 
 heç bir pozucu qüvvə tab gətirə bilməzdi

1994-cü ilin oktyabr ayında dövlət çevrilişinə  
cəhd zamanı da bunun şahidi olduq

 � Hər il oktyabr ayı başlananda  qeyri-ixtiyari olaraq 
gözlərimiz önündə 1994-cü ilin 4 oktyabr hadisələri canlanır. 
İyirmi dörd il əvvəl baş vermiş bu hadisə, əslində,  pozucu 
qüvvələrin hakimiyyəti qeyri – konstitusion yolla ələ keçirmək 
cəhdi idi. Hakimiyyət hərislərinin çevriliş yolu ilə hakimiyyətə 
gəlmək cəhdinin qarışısı qətiyyətlə alındı. Həmin vaxt pozucu 
qüvvələr, həmçinin onlara dəstək verənlər   “Heydər –xalq” 
birliyinin  qarşısında  davam  gətirə bilmədi. Heydər Əliyevin 
uzaqgörən siyasəti, qətiyyəti və müdrikliyi dövlət çevrilişinin 
qarşısını aldı.

1994-cü ilin 4 oktyabr hadisələri 
müstəqil Azərbaycanın tarixində ən 
təlatümlü günlər və suverenliyimizin 
sınağa çəkilməsi cəhdi kimi yaddaşlara 
həkk olunub. AXC-Müsavat iqtidarı 
xalqın və dövlətçiliyin mənafeyinə 
zidd fəaliyyəti, dövlət idarəçiliyindəki 
səriştəsizliyi və siyasi səbatsızlığı  ilə 
ölkədə ağır böhranlı vəziyyət yaratdığına 
görə, 1993-cü ilin yayında biabırcasına  
hakimiyyətdən getmək məcburiyyətində 
qaldı. Həmin vaxt xalqımız  gələcək 
taleyini  və Azərbaycanın müstəqilliyini  
dövlət idarəçiliyində  zəngin təcrübəsi 
olan görkəmli siyasi xadim Heydər 
Əliyevə etibar etdi.  Bundan sonra  
respublikamız milli dövlət qurucu-
luğu, demokratik islahatlar və dövlət 
müstəqilliyinin möhkəmləndirilməsi 
yoluna qədəm qoydu.  

Ulu öndərin qətiyyətli və ardıcıl 
siyasi kursu, beynəlxalq standart-
lara uyğun demokratik islahatlara 
geniş meydan verməsi  təkcə ölkə 
daxilində deyil, xarici dövlətlərdə 
də Azərbaycana olan  inam və eti-
madı getdikcə  artırırdı. Bununla 
yanaşı, ölkəmizin beynəlxalq aləmə 
inteqrasiyasının sürətləndirilməsi 
istiqamətində həyata keçirilən tədbirlər  
respublikamızın  müstəqilliyinin 
möhkəmləndirilməsində  mühüm rol 
oynayırdı. Təbii ki, bütün  bunlar  
həmin  uğurları gözü götürməyən, 
hakimiyyəti zorakılıqla ələ keçirmək 
istəyən qüvvələri  qane etmirdi. Onlar 
daxildə  aranı qarışdırmaq,  pozucu  
əməllərini həyata keçirmək üçün fürsət 
gözləyirdilər. Xaricdəki antiazərbaycan 
qüvvələrlə əlbir olan satqın və 
xəyanətkarlar  bütün vasitələrlə xalqı-
mızın tarixi haqqı olan milli azadlığı-
na, dövlət müstəqilliyinə mane olmağa 
çalışırdılar. 1994-cü ilin əvvəllərindən 
başlayan hadisələr artıq özünü açıq 
şəkildə  büruzə verirdi.

Təbii ki, 1994-cü ilin oktyabrın-
da baş verən  hadisələrin ssenarisi 
əvvəlcə hazırlanmış və ilk növbədə, 

Azərbaycanın müstəqilliyinə, o 
cümlədən ümummilli lider Heydər 
Əliyevə qarşı yönəlmişdi.

Oktyabrın 2-də ölkədə hadisələr 
kritik həddə  çatmışdı. Xətai rayonu-
nun  sabiq prokuroru Mahir Cavadov 
qardaşı Rövşən Cavadovun koman-
danlığı altında olan Xüsusi Təyinatlı 
Polis Dəstəsinin bir qrup silahlısı ilə 
Respublika Prokurorluğuna basqın 
etmişdi. Vəziyyət partlayış həddində 
idi. Söz yox ki, 4 oktyabr 1994-cü il 
tarixinə qədər bir neçə dəfə dövlət 
əleyhinə xoşagəlməz hadisələr baş ver-
mişdi. Hər dəfə də bu hadisələrin qarşı-
sı  alınmışdı.  Oktyabrın 2-də və 3-də, 
demək olar ki, bütün dövlət strukturları 
həyəcan içində idi.  20 nəfərə yaxın si-
lahlı  OMON-çu Xətai rayonunun pro-
kuroru Mahir Cavadovun  rəhbərliyi 
altında Baş Prokurorluğun inzibati 
binasına girərək, baş prokuror Əli 
Ömərova qarşı kabinetində güc tətbiq 
etmişdi. Güc strukturlarının rəhbərləri 
həyəcan içində idi. Heç kim bir qərar 
qəbul etmək iqtidarında deyildi. Gəncə 
hadisələrinə oxşar ssenari yenidən Ba-
kının mərkəzində həyata keçirilirdi. 

Həmin vaxt gecə səhərə qədər ölkə 
başçısı Heydər Əliyev Prezident Apa-
ratında iş yerində idi.  OMON-çular, o 
cümlədən OMON-a birbaşa rəhbərlik 
edən Rövşən Cavadov Milli Məclisin 
sədri Rəsul Quliyevin və baş prokuror 
Əli Ömərovun ilk öncə istefasını tələb 
edirdilər. Baş nazir Surət Hüseyno-
vun silahlı dəstəsi ilə OMON-çuların  
birləşməsi ölkəni yeni fəlakətlərə 
sürükləyə bilərdi. 

Ulu öndər qan tökülmədən dövlət 
çevrilişi cəhdinin qarşısının alınma-
sı üçün bütün imkanlardan istifadə 
edir, OMON-çulara rəhbərlik edən 
Rövşən Cavadovla  danışıqlar apa-
rılırdı.  Oktyabrın 3-dən 4-nə keçən 
gecə  ölkənin ikinci böyük şəhəri olan 
Gəncədə hökumət qüvvələri ilə Surət 
Hüseynovun silahlı tərəfdarları arasın-
da qanlı münaqişə baş vermişdi. Baş 

vermiş münaqişə nəticəsində hökumət 
qüvvələri arasında həlak olan və 
yaralananlar  olmuşdu. Ölkə Prezidenti 
Gəncədə münaqişə zamanı ölən 3 nəfər 
hökumət qüvvələrinin üzvlərinə dərhal 
Milli Qəhrəman adı vermişdi. Gəncədə 
yeni qanlı olayın baş verməsi ilə artıq 
baş nazir Surət Hüseynovun kartı da 
açılmışdı...

Oktyabrın 4-də Heydər Əliyev 
dünyanın bütün dövlətlərinə, 
hökumətlərinə və beynəlxalq 
təşkilatlara müraciət edərək birba-
şa xaricdən yönəldilən qüvvələrin 
silahlı qiyam yolu ilə dövlət çevrilişi 
etməyə cəhd göstərdiklərini bildirdi, 
onları  respublikanın  müstəqillik və 
suverenliyini qorumaq, zorakılıq və 
irticanın təntənəsinə yol verməmək 
naminə bütün imkanlardan istifadə 
etməyə çağırdı. Ölkədəki sepa-
ratçı qruplar  isə getdikcə daha da 
fəallaşmış, dövlətçiliyimizi sarsıtmaq, 
müstəqilliyimizi məhv etmək  üçün 
hərəkətə keçmişdilər. Bütün  bunlara 
baxmayaraq,  ölkə daxilində hər hansı 
silahlı dəstə dövlət çevrilişinə cəhd 
edərdisə, bunun qarşısını dərhal ala 
biləcək gücə malik qurum var idi. 

Ulu öndər Heydər Əliyev Gəncə 
bölgəsində baş verən yeni iğtişaşın, 
yeni qardaş qırğınının qarşısını almaq 
üçün televiziya ilə xalqa müraciət 
etdi və tarixi çıxışında təəssüflə qeyd 
etdi ki, içimizdə bəzi adamlar xarici 
qüvvələrin alətinə çevrilərək, belə qa-
nunazidd əməllər edirlər: “Bunlar həm 
də hakimiyyət uğrunda mübarizəni da-
yandırmırlar. Əziz qardaşlar, əziz bacı-
lar, əziz həmvətənlər, bir deyin görək, 
Azərbaycanda hakimiyyət uğrunda nə 
qədər mübarizə gedə bilər? Nə qədər, 
nə vaxtadək? Heç bir il keçməyib 
ki, vətəndaş müharibəsinin qarşısını 
almışıq. Ötən ilin iyununda Gəncədə 
baş verən qardaş qırğınının qarşısını 
aldıq. Biz Azərbaycanı parçalamaq 
istəyən qüvvələri təkləyib təcrid etdik. 
Halbuki, Azərbaycan artıq parçalan-
mışdı. Cənubda da, başqa yerlərdə də 
bəzi cinayətkar qüvvələr Azərbaycanın 
ayrı-ayrı yaşayış məntəqələrini ələ 
keçirmişdilər. Biz bunların qarşısını 
aldıq, cinayətkarları təcrid etdik. On-
ları qanun qarşısında cavab verməyə 
məcbur etdik. Budur, yeni hadisələr 
baş verir, Azərbaycanı yenidən sarsıt-
maq, dağıtmaq, onun müstəqiliyinə 
qəsd etmək istəyirlər. Bütün bunları 
başqa cür qiymətləndirmək olmaz. 

Sentyabrın 22-də məhbusların qa-
çırılması, sonra dövlət xadimlərinə 
qarşı sui-qəsd və nəhayət, 2-si oktyabr 
axşamı saat 8-dən başlamış və indi də 
davam edən cinayət əməliyyatı bir-biri 
ilə əlaqəli olan, bir-birini tamamla-
yan hərəkətlərdir. Odur ki, biz bu 
hərəkətlərin qarşısını almalıyıq. İndi 
Azərbaycan xalqı ayağa qalxmalıdır. 
Hər bir vətəndaş, Vətəninə sadiq olan 
hər bir qeyrətli vətənpərvər insan 
bu məsələləri özü götür-qoy etməli, 
öz mövqeyini bildirməli, ictimai-si-
yasi həyatımızda öz yerini tutmalı-
dır. Biz hamımız əl-ələ verməliyik, 
bu ağır vəziyyətdən çıxmaq üçün 
birləşməliyik”.

Bu müraciətdən dərhal sonra  yüz 
minlərlə insan gecəyarısı Prezident 
Sarayının qarşısına toplaşdı. Oktyab-
rın 4-dən 5-nə keçən gecə Prezident 
Sarayının qarşısında başlanan və 
minlərlə insanın iştirak etdiyi möhtəşəm 
mitinq səhərədək davam etdi. Oktyab-
rın 5-də gündüz Azadlıq meydanında 
bir milyona yaxın insanın iştirak etdiyi 
ümumrespublika mitinqi keçirildi. Bu, 
xalqın ulu öndərə verdiyi dəstəyin bariz 
nümunəsi, eyni zamanda,  “Heydər – 
xalq”  birliyinin parlaq təcəssümü idi. 
Həmin birlik qarşısında heç bir qüvvə 
tab gətirə bilməzdi. Bu sarsılmaz birlik 
müstəqilliyimizə və dövlətçiliyimizə 
qarşı çıxan xəyanətkarları  yerində 
oturtdu.

İyirmi dörd il əvvəl hakimiyyət 
hərisləri və xəyanətkarların 
dövlət çevrilişi cəhdinin qarşı-
sı qətiyyətlə alındı. Həmin vaxt 
çirkin niyyətlərini reallaşdırmaq 
istəyən bədxahlar sanki unudurdu-
lar ki, artıq  Azərbaycan dövlətinin 
rəhbərliyində  AXC-Müsavat cütlüyü 
və ya müstəqilliyimizin ilk illərində 
ölkəyə rəhbərlik edən  qorxaq liderlər 
“komandası” yox, xalqın və dövlətin 
qüdrətli lideri Heydər Əliyev dayan-
mışdı. 

Ulu öndər dövlətçiliyi müdafiə 
etmək, müstəqilliyimizi əbədiyyətə 
çevirmək  üçün ən qəti addımlar 
atdı. Təsadüfi deyil ki, Azərbaycan 
rəhbərinin bu qətiyyəti dünyanın bö-
yük ölkələrində, dünya ictimaiyyətində 
təqdir edildi. Həmin vaxtdan başlaya-
raq, Azərbaycan demokratik inkişaf 
yolunda qətiyyətlə irəliləyir. 

Əliqismət BƏDƏLOV,  
“Xalq qəzeti”

ABŞ-da fəaliyyət göstərən diaspor rəhbərləri 
Diasporla İş üzrə Dövlət Komitəsində

 � Azərbaycanda 
keçirilən Nəsimi festivalı 
çərçivəsində Bakıya dəvət 
olunan “Bruklin-Bakı 
Dostluq Assosiasiyası”nın 
prezidenti Marietta 
Rozental, “Mənim Yolum” 
İnkişaf Mərkəzinin 
prezidenti Elina Xanukova 
və “AZZEM” Beynəlxalq 
Fondunun prezidenti Oleq 
Mövsümov oktyabrın 2-də Diasporla İş üzrə Dövlət 
Komitəsində olublar. 

Komitədən aldığımız 
məlumatda bildirilir ki, görüşdə 
ABŞ-da fəaliyyət göstərən 
diaspor təşkilatlarının fəaliyyəti, 
təşkilatlar arasında koordi-
nasiyanın gücləndirilməsi ilə 
bağlı fikir mübadiləsi aparılıb, 

qonaqlara Dövlət Komitəsinin 
yenilənmiş internet saytı və ilk 
dəfə yaradılan diaspor xəritəsi 
barədə məlumat verilib. 

Komitə sədrinin birinci 
müavini Valeh Hacıyev, aparat 
rəhbəri Daşqın Rəcəbli və Ame-

rika şöbəsi müdirinin müavini 
Səlhət Abbasovanın iştirak 
etdiyi görüşdə Azərbaycan 
diaspor təşkilatlarının yaxın 
gələcəkdə ABŞ-da həyata 
keçirəcəyi layihələr haqqında da 
müzakirələr aparılıb.

Samirə ƏLİYEVA, 
 “Xalq qəzeti”

Rusiyalı nazir: Avropaya qaz idxalı 
100 milyard kubmetrədək arta bilər

Trend-in məlumatına görə, bunu Rusi-
yanın energetika naziri Aleksandr Novak RF 
energetika həftəsində deyib.

A.Novak, həmçinin bildirib ki, Rusiya bu 
il OPEK+ qərarı çərçivəsində neft hasilatını 
artırmaq imkanına malikdir: “Bu il 555 mil-
yard kubmetr həcmində hasilat gözlənilir”.

Nazir Avropanın qaza olan marağını 
nəzərə alaraq, Rusiyadan qaz tədarükünün 
məhdudlaşdırılması ehtimalına inanmadığını 
qeyd edib.

Pakistan Silahlı Qüvvələrinin nümayəndə 
heyəti Azərbaycanda səfərdədir

 � Azərbaycan-Pakistan işçi qrupu səviyyəli 
görüşün protokoluna əsasən, Pakistan İslam 
Respublikası Silahlı Qüvvələrinin nümayəndə heyəti 
Bakıda təşkil olunan “Psixoloji hazırlıq və ictimaiyyətlə 
əlaqələr üzrə təcrübə mübadiləsi”ndə iştirak edir.

 Müdafiə Nazirliyindən 
verilən xəbərdə bildirilir ki,  
oktyabrın 2-də müdafiə naziri-
nin şəxsi heyət üzrə müavini, 
Şəxsi Heyət Baş İdarəsinin 
rəisi, general-leytenant Kərim 
Vəliyev briqada generalı Reyhan 
Naimin rəhbərlik etdiyi Pakistan 
nümayəndə heyəti ilə görüşüb.

Tərəflər hərbi əməkdaşlığın 
hazırkı vəziyyətini müzakirə 
edib, mənəvi-psixoloji hazırlıq 
və ictimaiyyətlə əlaqələr üzrə hər 
iki ölkə ordusunda aparılan işlər 
barədə fikir mübadiləsi aparıblar.

Sonra hər iki tərəf mövzu 
barədə brifinqlər təqdim edib və 
görüş iştirakçılarının suallarını 
cavablandırıblar. 

“Xalq qəzeti”

 � Yaxın 10 ildə Avropaya 
qaz idxalının artım potensialı 80 
- 100 milyard kubmetr həcmində 
qiymətləndirilir.


